
Annotatsiya. Bugungi globallashuv va institutsional transformatsiyalar sharoitida davlat boshqaruvi sifatini oshirish, 
barqaror rivojlanish hamda ijtimoiy-siyosiy barqarorlikni mustahkamlashda inson kapitalidan samarali foydalanish hal 
qiluvchi omil bo‘lib bormoqda. Ushbu jarayonda xotin-qizlar jamiyatning yirik ijtimoiy-demografik qatlami sifatida nafaqat 
iqtisodiy, balki boshqaruv resursi sifatida ham strategik ahamiyat kasb etadi. Shu bilan birga, ko‘plab mamlakatlarda xotin-
qizlarning qaror qabul qilish jarayonlaridagi ishtiroki yetarli darajada ta’minlanmagani, ularning rahbarlik lavozimlariga 
ko‘tarilishi institutsional to‘siqlar, stereotiplar hamda imkoniyatlar tengsizligi bilan cheklanishi kuzatiladi. Bu holat davlat 
boshqaruvi tizimida inklyuzivlikning susayishi, ijtimoiy adolat tamoyillarining zaiflashuvi va boshqaruv qarorlarining 
sifatiga salbiy ta’sir ko‘rsatishi mumkin.

Maqolada Birlashgan Millatlar Tashkilotining Gender tenglik va xotin-qizlar huquqlarini kengaytirish bo‘yicha tuzilmasi (UN 
Women) hamda Parlamentlararo ittifoq (Inter-Parliamentary Union, IPU) ma’lumotlari asosida 2025–2026-yillardagi global 
ko‘rsatkichlar tahlil qilinadi, shuningdek, O‘zbekiston misolida davlat fuqarolik xizmatida gender tenglikni kuchaytirishga 
qaratilgan normativ-huquqiy baza va institutsional mexanizmlar yoritiladi.

Tadqiqot natijalariga tayangan holda “mahalla–tuman–viloyat–respublika” tizimida kompetensiyaga asoslangan seleksiya, 
prognozlash–rejalashtirish va monitoring–baholash tizimini metodik asosda integratsiyalash bo‘yicha takliflar beriladi.

Kalit so‘zlar: davlat fuqarolik xizmati, gender tenglik, kadrlar zaxirasi, xotin-qizlar boshqaruv karyerasi, institutsional 
mexanizm, kvotalar, monitoring va baholash, kompetensiya modeli.

Abstract. In the context of today’s globalization and institutional transformations, improving the quality of public 
administration, ensuring sustainable development, and strengthening socio-political stability increasingly depend on the 
effective utilization of human capital as a decisive factor. Within this process, women—being a major socio-demographic 
group—acquire strategic importance not only as an economic resource but also as a governance resource. At the same 
time, in many countries, women’s participation in decision-making processes remains insufficiently ensured, and their 
advancement to leadership positions is often constrained by institutional barriers, persistent stereotypes, and unequal 
opportunities. This situation may lead to a decline in inclusiveness within the public administration system, weaken the 
principles of social justice, and adversely affect the quality of governance decisions.

This article analyzes global indicators for 2025–2026 based on data from the United Nations Entity for Gender Equality 
and the Empowerment of Women (UN Women) and the Inter-Parliamentary Union (IPU). It also highlights—using 
Uzbekistan as a case study—the regulatory and legal framework and institutional mechanisms aimed at strengthening 
gender equality in the civil service, including target indicators under Presidential Decrees PF-95 and PF-78, as well as 
the development of talent pools, professional development programs, and the “Women Leaders” track.

Based on the research findings, the article proposes integrating, on a unified methodological basis, a competency-based 
selection system, forecasting and planning tools, and monitoring and evaluation mechanisms across the “mahalla–
district–region–republic” governance structure.

Keywords: civil service; gender equality; talent pool; women’s management career; institutional mechanism; quotas; 
monitoring and evaluation; competency model.

Аннотация. В условиях современной глобализации и институциональных трансформаций повышение качества 
государственного управления, обеспечение устойчивого развития и укрепление общественно-политической 
стабильности всё в большей степени зависят от эффективного использования человеческого капитала как 
решающего фактора. В данном процессе женщины, являясь крупной социально-демографической группой, 
приобретают стратегическое значение не только как экономический ресурс, но и как управленческий ресурс. 
Вместе с тем во многих странах участие женщин в процессах принятия решений по-прежнему обеспечивается 
недостаточно, а их продвижение на руководящие должности ограничивается институциональными барьерами, 
устойчивыми стереотипами и неравенством возможностей. Подобная ситуация может приводить к снижению 
инклюзивности в системе государственного управления, ослаблению принципов социальной справедливости и 
негативному влиянию на качество управленческих решений.

В статье на основе данных Структуры Организации Объединённых Наций по вопросам гендерного равенства и 
расширения прав и возможностей женщин (UN Women) и Межпарламентского союза (Inter-Parliamentary Union, 
IPU) анализируются глобальные показатели за 2025–2026 годы. Также на примере Узбекистана раскрываются 
нормативно-правовая база и институциональные механизмы, направленные на усиление гендерного равенства в 
государственной гражданской службе, включая целевые показатели в рамках указов Президента PF-95 и PF-78, 
формирование кадрового резерва, системы повышения квалификации и направления «Женщины-руководители».

На основе результатов исследования предлагаются меры по интеграции на единой методической основе в 
системе «махалля–район–область–республика» компетентностно-ориентированной селекции, инструментов 
прогнозирования и планирования, а также механизмов мониторинга и оценки.

Ключевые слова: государственная гражданская служба; гендерное равенство; кадровый резерв; управленческая 
карьера женщин; институциональный механизм; квоты; мониторинг и оценка; модель компетенций.

K I R I S H
Birlashgan Millatlar Tashkilotining Gender tenglik va xotin-qizlar huquqlarini kengaytirish bo‘yicha 

tuzilmasining ma’lumotlariga ko‘ra, davlat boshqaruvi tizimida inklyuzivlik darajasining oshishi boshqaruv 
qarorlarining sifatini yaxshilashi, ijtimoiy adolat tamoyillarini mustahkamlashi va ijtimoiy ishonchni kuchaytirishi 
mumkin. Shu bilan birga, ko‘plab mamlakatlarda xotin-qizlarning qaror qabul qilish jarayonlaridagi ulushi yetarli 
darajada ta’minlanmagani, ularning rahbarlik lavozimlariga ko‘tarilishi institutsional to‘siqlar, gender stereotiplari 
va imkoniyatlar tengsizligi bilan cheklanishi kuzatiladi.

O‘zbekiston sharoitida “Yangi O‘zbekiston” taraqqiyot paradigmasi doirasida xotin-qizlarning huquq 
va imkoniyatlarini kengaytirish, ularning ijtimoiy-siyosiy faolligini oshirish hamda rahbar kadrlar zaxirasini 
shakllantirish bo‘yicha tub islohotlar jadallashmoqda. Mazkur maqola global tendensiyalar fonida O‘zbekistonda 
xotin-qizlarning boshqaruv karyerasini rivojlantirish, qaror qabul qilish jarayonlariga ishtirokini yanada 
oshirishning normativ-huquqiy va institutsional mexanizmlarini tahlil qiladi hamda amaliy takliflar ishlab chiqadi.

M A V Z U G A  O I D  A D A B I Y O T L A R  S H A R H I
Xotin-qizlarning davlat boshqaruvi va siyosiy qaror qabul qilishdagi ishtiroki masalasi Markaziy Osiyo va 

turkiy-movaraunnahr tarixiy tajribasida turli davrlarda turlicha ko‘rinishlarda namoyon bo‘lgan. Qadimgi tarixiy 
narrativlarda ayol rahbar obrazi, avvalo, siyosiy suverenitetni himoya qilish va strategik qaror qabul qilish 
bilan bog‘lanadi. Bu jihat To‘maris timsolida yaqqol ko‘rinadi: antik tarixchi Gerodot “Tarix” asarida To‘marisni 
Massagetlar malikasi sifatida tasvirlab, u olib borgan siyosiy pozitsiya va yakuniy qarorlarni (tashqi bosqinga 
munosabat, qat’iy ogohlantirish, harbiy qaror) rivoyat qiladi. Manbada To‘marisning Kirga qarata “qonxo‘rlik” 
bilan bog‘liq ogohlantirish va ramziy jazo haqidagi mashhur epizod keltiriladi; bu epizod ayol rahbarning siyosiy 
legitimligi faqat “mavqe” bilan emas, balki real qaror va natija bilan asoslanishini ko‘rsatadi.

O‘rta asrlarda xotin-qizlarning davlat boshqaruvidagi ishtiroki ko‘proq saroy protokoli, legitimlik ramzlari 
va ijtimoiy infratuzilmani shakllantirish (bunyodkorlik, vaqf, madrasalar, masjidlar) bilan bog‘liq holda ko‘rinadi. 
Temuriylar davri kontekstida Saroymulkxonim obrazi shunday “institutsional” rolning muhim namunasidir. 
Ispan elchisi Ruy Gonsales de Klavixo Temur saroy marosimlarini bayon etar ekan, “bosh xotin” maqomini 
alohida urg‘u bilan tasvirlaydi. Bu ma’lumot Saroymulkxonimning saroy va davlat ramziy tizimidagi o‘rni yuqori 
bo‘lganini ko‘rsatadi. Shu mantiqda temuriylar davridagi xotin-qizlar ta’siri faqat marosim yoki maqom bilan 
cheklanmay, “public works” (jamoat infratuzilmasi) orqali ham namoyon bo‘lganini Gavharshodbegim misolida 
kuzatish mumkin. Ensiklopedik manbalarda u me’moriy-bunyodkorlik loyihalari (masjid-madrasa majmualari)ni 
rejalashtirish va qurdirish faoliyatiga bevosita bog‘lanadi.

Qo‘qon xonligi doirasida Nodirabegim (Mohlaroyim Nodira) nafaqat adabiyot vakili, balki davlat ishlari 
va ijtimoiy loyihalarda faolligi bilan tilga olinadi. Biografik manbalarda Umarxon vafotidan so‘ng u xonlik 
boshqaruvida o‘g‘li bilan birga ishtirok etgani hamda madrasalar, masjidlar va karvonsaroylar bunyodiga bosh-
qosh bo‘lgani qayd etiladi.

Bu ma’lumotlar xotin-qizlarning davlat boshqaruvida barqarorlikni saqlash, ijtimoiy infratuzilma (ma’rifat va 
xizmatlar)ni rivojlantirishda faol ishtirok etganini yaqqol namoyon etadi.

Mazkur tarixiy tajriba zamonaviy davlat fuqarolik xizmatida xotin-qizlarning boshqaruv karyerasini 
shakllantirish masalasiga metodologik asos beradi, ya’ni xotin-qizlar liderligi tarixan turli institutsional 
ko‘rinishlarda mavjud bo‘lgan va u bugun kompetensiya, merit, teng imkoniyat hamda institutsional qo‘llab-
quvvatlash mexanizmlari orqali tizimli rivojlanmoqda.

Uzoq tarixdan boshlab davlat boshqaruvida real hokimiyatni amalga oshirgan yoki de-fakto siyosiy 
qarorlarni belgilagan mashhur ayol liderlar ham ko‘pchilikni tashkil etadi. Jumladan, miloddan avvalgi I asrda 
yashagan Kleopatra VII Ptolemeylar sulolasining so‘nggi faol hukmdori bo‘lib, davlat boshqaruvida legitimlikni 
saqlash va tashqi siyosiy ittifoqlar orqali suverenitetni himoya qilishga intilgan. Uning siyosiy strategiyasi 
imperiyalararo kuchlar muvozanatida (Rim ichki kurashlari fonida) Misr manfaatlarini ilgari surish mexanizmi 
sifatida namoyon bo‘ladi.

VI asrda Vizantiyada yashagan Teodora imperator Justinian I ning hamkori sifatida saroy va davlat 
siyosatiga sezilarli ta’sir ko‘rsatgan, diniy hamda ijtimoiy siyosat yo‘nalishlarida faol pozitsiya tutgan kuchli 
siyosiy figura sifatida qayd etiladi va u ayollar huquqlariga doir yondashuvlarni qo‘llab-quvvatlagani bilan ham 
tilga olinadi.

XVI–XVII asrlarda Elizaveta I hukmronligi davri Angliyaning yirik Yevropa kuchi sifatida siyosat, savdo 
va madaniyatda keskin faollashgan bosqich sifatida tavsiflanadi. Uning boshqaruvi davlat boshqaruvi 
institutsionallashuvi va tashqi siyosatdagi qat’iylik bilan bog‘lanib, “davlat manfaatlari”ni markaziy tamoyil 
darajasiga ko‘targan.

Uzoq tarix bilan uzviy ravishda hozirgi davrda dunyo siyosatida muhim ahamiyatga ega bo‘lgan 
1979–1990-yillarda Buyuk Britaniya bosh vaziri bo‘lgan Margaret Thatcher, 2005–2021-yillarda Germaniya 
kansleri bo‘lgan Angela Merkel, Hindistonning birinchi ayol bosh vaziri bo‘lib, 1966–1977 va 1980–1984-yillarda 
hukumatni boshqargan Indira Gandi, Isroil davlati tashkil topishi jarayonida faol siyosiy ishtirok etgan va 
keyinchalik 1969–1974-yillarda mamlakat bosh vaziri bo‘lgan Golda Meir, 2006–2018-yillarda Liberiya prezidenti 
bo‘lib, Afrika qit’asida saylov orqali hokimiyatga kelgan birinchi ayol davlat rahbari Ellen Johnson Sirleaf singari 
va boshqa ko‘plab dunyoning turli nuqtalaridan bo‘lgan siyosiy lider ayollarni misol keltirish mumkin.

T A D Q I Q O T  M E T O D O L O G I YA S I
Tadqiqot jarayonida rasmiy statistik ma’lumotlar, normativ-huquqiy hujjatlar va xalqaro tashkilotlar 

hisobotlari kontent-tahlil asosida o‘rganildi. Shuningdek, davlat fuqarolik xizmatida faoliyat yuritayotgan xotin-
qizlar o‘rtasida so‘rovnoma va yarim tuzilmaviy intervyular o‘tkazildi. Olingan ma’lumotlar qiyosiy tahlil, tizimli 
yondashuv hamda deskriptiv-statistik usullar orqali umumlashtirildi va ilmiy xulosalar shakllantirildi.

T A H L I L  V A  N A T I J A L A R 
Birlashgan Millatlar Tashkilotining Gender tenglik va xotin-qizlar huquqlarini kengaytirish bo‘yicha tuzilmasi 

(UN Women) jamlagan ma’lumotlarga ko‘ra, hozirga qadar 25 mamlakatda 28 nafar ayol davlat va hukumat 
rahbari sifatida faoliyat yuritgan, eng yuqori hokimiyat pog‘onalarida gender tenglikka hozirgi sur’at saqlansa, 
taxminan 130 yil talab etilishi qayd etiladi, shuningdek, siyosat yo‘nalishini boshqarayotgan vazirlar (portfel 
rahbarlari) tarkibida ayollar ulushi 22,9% bo‘lib, atigi 9 ta davlatda ushbu ko‘rsatkich 50% va undan yuqori1 

ekanini ko‘rsatiladi. 
Parlamentlararo ittifoq (IPU) Parline ma’lumotlarida 2026-yil 1-yanvar holatidagi global o‘rtacha 

ko‘rsatkichlariga ko‘ra (1-rasm):
•	 quyi/yagona palatalarda ayollar ulushi — 27,4%;
•	 yuqori palatalarda — 27,8%;
•	 barcha palatalar bo‘yicha — 27,5%. 2

1	  https://www.unwomen.org/en/digital-library/publications/2025/03/women-in-politics-map-2025
2	  https://data.ipu.org/women-averages/?date_year=2026&date_month=01

1-rasm. Parlamentlararo ittifoqda ayollar ulushi (2026-yil 1-yanvar holatida)

UN Women tahlillarida (145 mamlakat ma’lumoti) mahalliy deliberativ organlarda ayollar ulushi o‘rtacha 
35,5 % ekani, 2 ta davlat 50 %ga erishgani va 26 ta davlat 40 %dan oshgani qayd etiladi. Shuningdek, qonun 
bilan belgilangan nomzodlar kvotasi mavjud mamlakatlarda ayollar vakilligi kvotasiz mamlakatlarga nisbatan 
parlamentlarda o‘rtacha +5 foiz punkt, mahalliy boshqaruvda esa +7 foiz punkt yuqoriroq ekani ta’kidlanadi.3

Mamlakatimizning siyosiy maydonida ham xotin-qizlar nafaqat faol ishtirokchi, balki yetakchi sifatida ham 
maydonga chiqmoqda, mavjud vazirlik va idoralarda xotin-qizlar ulushiga oid tahlillar quydagilarni tashkil etadi:

2024-yil oktabr oyida O‘zbekiston Respublikasi Oliy Majlis Qonunchilik palatasining deputatlik o‘rinlari 
uchun o‘tkazilgan so‘ngi saylov natijalariga ko‘ra ayollar ulushi 39,19% (150 deputatdan)ni4 tashkil etgan bo‘lsa 
Oliy Majlis Senatidagi senator ayollar ulushi 27,1% (59 a’zodan 16 nafari)dan5 iborat tarkibda saylandi.

Xotin-qizlarimiz ayni paytda tadbirkorlikda 45 foiz, siyosiy partiyalarda 49 foiz va oliy taʼlimda 54 foizni, 
STEAM yoʻnalishida 38 foizni tashkil etmoqda.

Qurilish sohasida – 8 foiz, transportda – 12,6 foiz, axborot va aloqa sohasida – 35,3 foiz, moliya va 
sugʻurta faoliyatida – 37,2 foiz, qishloq, oʻrmon va baliqchilik xoʻjaligida – 43,3 foiz, savdo sohasida – 49,3 foiz, 
sanoatda – 46,9 foiz, yashash va ovqatlanish xizmatlari sohasida – 50,7 foiz ayollarni tashkil etmoqda.

2025-yilda xotin-qizlar nisbatan kam faoliyat yuritayotgan Energetika, Qishloq xoʻjaligi va Suv xoʻjaligi 
vazirliklarining 2030-yilga qadar gender strategiyalari tasdiqlangan.

Oʻzbekiston Respublikasi Prezidentining 2025-yil 5-maydagi PF-78-son Farmoniga muvofiq, Davlat siyosati 
va boshqaruvi akademiyasida 6 oygacha boʻlgan muddatda tashabbuskor ayollarning rahbarlik koʻnikmalarini 
rivojlantirish va ularni davlat xizmatiga tayyorlash uchun “Rahbar ayollar” dasturi joriy etilgan.

“Hokimlikka tayyorlash maktabi” qoʻshma taʼlim dasturida 14 nafar xotin-qiz Germaniya davlatiga maxsus 
oʻquv stajirovkaga yuborilgan.

Davlat xizmatchilarining siyosiy-huquqiy bilimlarini oshirish boʻyicha qisqa muddatli kurslarda 95 273 nafar 
davlat xizmatchisi ishtirok etib, ularning 21 foizini xotin-qizlar tashkil etgan.

Bugungi kunda davlat ulushi mavjud boʻlgan jami 2 026 ta korxonadan 365 tasida kuzatuv kengashi 
va 1 944 ta kuzatuv kengashi aʼzolik oʻrinlari mavjud boʻlib, ularda 130 nafar (6,7 foiz) xotin-qiz faoliyat olib 
bormoqda.

“El-yurt umidi” jamgʻarmasi orqali nufuzli xorijiy universitetlarda taʼlim olayotgan 764 nafar stipendiatning 
266 nafari xotin-qizni tashkil etgan.

Jamgʻarmaning 2025-yilgi 1-ochiq stipendiya tanlovida 173 nafar nomzod “El-yurt umidi” stipendiyasi 
sovrindori deb topildi, shundan 43 nafarini xotin-qizlar tashkil etgan.

3	  https://social.desa.un.org/sdn/facts-and-figures-womens-leadership-and-political-participation
4	  https://parliament.gov.uz/deputies
5	  https://senat.uz/oz/senators

Tashkilotlarda xotin-qizlar va erkaklar uchun teng huquq va imkoniyatlar kafolatlarini taʼminlash boʻyicha 
maslahat kengashlari soni 4 000 taga yetkazilgan.6

Bu ko‘rsatkichlar yurtimizda nafaqat davlat fuqarolik xizmatida, balki barcha sohalarda sezilarli 
o‘zgarishlardan dalolat beradi va “ayollar bazasi” kengayib borayotganini, biroq yuqori boshqaruv bo‘g‘inlarida 
“shisha shift” (glass ceiling) effektini yumshatish uchun aniq institutsional choralar zarurligini anglatadi.

O‘zbekistonda gender tenglik va himoya mexanizmlarining huquqiy bazasi quyidagi fundamental hujjatlar 
bilan mustahkamlangan bo‘lib, 2025-yilning o‘zida xotin-qizlarni qo‘llab-quvvatlash va gender tengligini 
ta’minlashga qaratilgan 1 ta Qonun, 1 ta Senat qarori, Prezidentning 2 ta Farmoni, 3 ta qarori, 9 ta Hukumat 
qarori, jami 17 ta normativ-huquqiy hujjat7 qabul qilingan.

Shu bilan bir qatorda xotin-qizlarning davlat fuqarolik xizmatining yuqori turuvchi rahbarlik lavozimlariga 
maqsadli tayyorlashga qaratilgan maxsus tizimlarni yo‘lga qo‘yishga, maqsadli ko‘rsatkichlar, dastur va 
loyihalarni amalga oshirishga qaratilgan ishlar quyidagi normativ-huquqiy hujjatlarda mustahkamlangan:

1.	 Oʻzbekiston Respublikasi Prezidentining 2025-yil 19-iyundagi “Davlat fuqarolik xizmatini yangi 
yondashuvlar asosida tashkil etish hamda professional va natijadorlikka yoʻnaltirilgan davlat xizmatchilari 
korpusini shakllantirish chora-tadbirlari toʻgʻrisida”gi PF-95-son7 Farmoni bilan 2030-yilgacha davlat fuqarolik 
xizmatini rivojlantirish strategiyasida gender tenglik bo‘yicha aniq maqsadli indikatorlar keltirilgan bo‘lib, unga 
muvofiq davlat fuqarolik xizmatida xotin-qizlar ulushini 40 %ga yetkazish, milliy kadrlar zaxirasida xotin-qizlar 
ulushini 40 %ga yetkazish, ayollar uchun moslashuvchan/masofaviy ish rejimlarini sinovdan o‘tkazish va 
kengaytirish, xotin-qizlar uchun maxsus interaktiv onlayn ta’lim dasturlarini joriy etish tasdiqlangan.

2.	 O‘zbekiston Respublikasi Prezidentining 2025-yil 5-maydagi “Istiqbolli kadrlarni maqsadli tayyorlash 
hamda ularni davlat boshqaruvi va xizmatiga samarali jalb etish tizimini yanada takomillashtirish chora-tadbirlari 
toʻgʻrisida”gi PF-78-son8 Farmoni bilan istiqbolli boshqaruv kadrlarini tayyorlash, ularning salohiyatini oshirish 
hamda kadrlar tayyorlash institutlarini transformatsiya qilishga qaratilgan chora-tadbirlar belgilangan. Farmon 
doirasida xotin-qizlar masalalarini hisobga olishning institutsional asosi sifatida Akademiya Vasiylik kengashi 
tarkibiga Bosh vazir o‘rinbosari – Oila va xotin-qizlar qo‘mitasi raisi kiritilgan bo‘lib, bu kadrlar siyosati va ta’lim 
dasturlarini muvofiqlashtirish jarayonlarida gender kun tartibini integratsiya qilish uchun boshqaruv darajasida 
koordinatsion imkoniyat yaratadi.

X U L O S A  V A  T A K L I F L A R
Mavjud ma’lumotlar O‘zbekistonda xotin-qizlarning ta’lim, siyosiy faollik va tadbirkorlik sohalarida tobora 

mustahkam o‘rin egallab borayotganini ko‘rsatadi. Shu bilan birga, boshqaruvning yuqori pog‘onalarida, 
jumladan, kuzatuv kengashlari kabi strategik institutlarda vakillikni yanada kengaytirish uchun qo‘shimcha 
imkoniyatlar mavjud.

Shu nuqtayi nazardan, ilmiy-amaliy yo‘nalishda quyidagi rivojlantirish istiqbollari ajratib ko‘rsatiladi:
1.	 Ehtiyojni prognozlash va rejalashtirish: “Gender HR-forecast” moduli orqali har bir vazirlik va idorada 

3 yillik kadrlar ehtiyoji prognozi gender kesimida shakllantirilib, rahbarlik lavozimlari bo‘yicha “karyera xaritasi” 
(succession planning) bilan bog‘lanadi va natijada rahbarlik lavozimlariga nomzodlarni tayyorlash yoki saralash 
jarayonida ayollar koeffitsiyenti ortadi, karyera o‘sishi tezlashadi.

2.	 “Mahalla–tuman–viloyat–respublika” tizimi orqali kompetensiyaga asoslangan seleksiya qilishni yo‘lga 
qo‘yish orqali quyi bo‘g‘inlarda (mahalla/tuman)gi salohiyatli xotin-qizlar bazasi yaratilib, viloyat va respublika 
darajasidagi zaxiraga o‘tish uchun yagona kompetensiya modeli bo‘yicha baholanadi.

3.	 Xotin-qizlar uchun moslashuvchan, masofaviy ish rejimlarini yo‘lga qo‘yish orqali ularning oiladagi 
o‘rni bilan bir qatorda faoliyatidagi natijadorligi saqlanib qoladi. Ayniqsa, O‘zbekistonda raqamli hukumat tizimi 
yo‘lga qo‘yilib, barcha hujjatlar elektronlashtirilganligi rahbar lavozimi uchun stereotip sifatida shakllanib qolgan 
eskicha ishdan keyin o‘tirib ishlash singari to‘siqlarni olib tashlaydi.

Davlat fuqarolik xizmatida xotin-qizlar ulushi o‘sayotgan bo‘lsa-da, eng yuqori siyosiy-boshqaruv 
pog‘onalarida gender tengsizlik hanuz uzoq istiqbol ekanini ko‘rsatadi. O‘zbekiston Respublikasi Prezidentining 
Farmonlari gender tenglikni “indikatorlashtirgan” bo‘lsa, keyingi bosqichda ushbu indikatorlarni prognozlash–
seleksiya–ta’lim–monitoringning yagona metodik konturiga integratsiya qilish, ularning karyera modelini 
yaratish ilmiy-amaliy vazifa sifatida dolzarbligicha qoladi.

